
Frágreiðing um virki felagsins í farna ári

á aðalfundinum 2005

Inngangur

Farna árið hevur verið merkt av valum – fyrst løgtingsvalinum í januar, sum hevði stjórnarskifti við sær, og síðani kommunuvalið  9. november.

Virksemið í KSF var eisini nógv merkt av, at valár var.  Virksemið hevur verið heldur lakari enn vanligt.

Landspolitiska støðan ávirkar okkara arbeiði nógv: Nógv mál, sum vit hava arbeitt leingi við eru steðgaði upp. Nýggja landsstýrið hevur enn onki sagt um, hvat tað ætlar á kommunupolitiska økinum. Beinleiðis spurdur sigur landsstýrismaðurin í kommunumálum, at landsstýrið er ósamt, og at tað tí ikki er gjørligt at fáa eina kommunupolitiska linju í arbeiðinum. 

Heldur enn at steðga á hava vit avgjørt at nýta høvið til at arbeiða við teimum ”smáu málunum”, og at fáa greiðu á økjum, ið ikki virka nóg væl millum land og kommunur, t.d. landsfólkayvirlit, musikkskúlaøkið, dagstovnaøkið og skattaøkið.  

Á valinum í heyst komu 22 nýggir kommunustýrislimir í KSF – vit bjóða teimum vælkomnum í felagsarbeiðið.

7 kommunur løgdu 1. januar 2005 saman við kommunum í KSF, soleiðis at vit í dag umboða 67,7  % av samlaða fólkatalinum í Føroyum. Mikladals og Klaksvíkar kommuna løgdu saman, Skála, Oyndarfjarðar, Elduvíkar og Runavíkar kommuna løgdu saman, Nólsoyar, Hest, Kirkjubøar og Tórshavnar kommuna løgdu saman.
5. januar í 2005 skipaði KSF seg við nýggjum stýri, og nýggj umboð vórðu vald í Kommunala Arbeiðsgevarafelag Føroya.

Nýggjur stýrisformaður er Rodmundur Nielsen, borgarstjóri í Runavík.
Næstformaður er Heðin Mortensen, borgarstjóri í Tórshavn.
Starvsbólkaformaður er Jens Marius Poulsen, kommunustjóri í Tórshavn.

Nýggj umboð í Kommunala Arbeiðsgevarafelag Føroya eru Kristin Michelsen, borgarstjóri á Tvøroyri, Kirstin S. Bech, borgarstjóri í Vági og Heðin Mortensen, borgarstjóri í Tórshavn.


Av málum sum KSF hevur arbeitt við í farna ári, arbeiðir við og ætlar sær at arbeiða við, kann eg nevna:

Uppgávubýtið millum land og kommunur.

Nýtt uppgávubýti millum land og kommunur kom aftur á breddan í 2004. Landsstýrismaðurin í kommunumálum setti ein arbeiðsbólk við umboðum úr kommunufeløgunum og aðalráðunum at greina og støðumeta øll málsøkini hjá landinum fyri síðani at  raðfesta, hvørji øki skulu leggjast kommununum, nær og hvussu. Ingibjørg Berg, aðalskrivari í KSF umboðar okkum í arbeiðsbólkinum, sum higartil bert hevur havt ein fund, sum var í november.

Ein høvuðsorsøk til at vit í KSF meina, at uppgávu- og ábyrgdarbýtið millum land og kommunur eigur at verða broytt, og fleiri málsøki løgd kommununum er, at vit síggja hetta sum eina fortreyt fyri framhaldandi at kunna hava burðardyggar eindir kring um í landinum. 

Vit meina, at kommunurnar eiga at sita fyri tí partinum av almennu fyrisitingini, sum natúrliga hoyrir heima í kommununum. Men talan má vera um heildarligar ætlanir, og tað er sjálvsagt, at kommunurnar tá ikki bara taka ímóti, men eru við heilt frá byrjan í fyrireikingunum. Tí eru vit eisini fegin um, at vit í alt størri mun fáa høvi at taka lut í hesum arbeiði.

Sum er kunnu vit tó fýlast á, at landsstýrið raðfestir hetta arbeiði so lágt.

Roknskaparskipan

Ein treyt fyri, at kommunurnar kunnu fáa fleiri uppgávur, og við tí størri part av landsbúskapinum, er, at tær hava ein roknskaparskipan, ið uttan trupulleikar kann samskifta við fíggjarskipan landsins. 

Ein arbeiðsbólkur situr tí í løtuni og ger uppskot til ein felagskommunalan kontostrong, sum skal vera klárur at nýta til fíggjarætlanirnar fyri 2007. Samstundis skal arbeiðsbólkurin gera uppskot til roknskaparkunngerð og vegleiðing, sum skulu verða liðug til 1. januar 2006.

Umboðini hjá KSF eru:

Heri Olsen, Tórshavnar kommuna

Marin Thomsen, Fuglafjarðar kommuna

Henry Mellemgaard, Klaksvíkar kommuna

Ingibjørg Berg, aðalskrivari í KSF

Lógaruppskot til hoyringar
Kommunurnar fingu í 2004 fleiri lógaruppskot til hoyringar. Ein trupulleiki vit enn hava er, at vit ofta fáa so stuttar hoyringsfreistir, at tað ikki ber til at viðgera uppskotini eftir teimum freistum og mannagongdum, sum kommunulógin og mannagongdir í kommununum áseta. Vit gera støðugt vart við hetta, og er tað vorðið heldur frægari. 

Barnaforsorgarlóg
Barnaverndarøkið er nú kommunalt.  Kommunurnar skulu nú sita fyri øllum uttan samdøgursstovnunum – partvíst í økjum á minst 1.500 fólk, partvíst í eini felagskommunalari barnaverndarstovu. Mál, ið snúgva seg um umsorganaryvirtøku, skal ein høvuðsbarnaverndarnevnd undir landinum tó taka endaliga avgerð um.

KSF hevur tilsamans gjørt 4 long hoyringsskriv til 4 ymisk lógaruppskot frá 4 landsstýrismonnum, vit hava havt fleiri fundir við landsmyndugleikarnar, og fakfólk í kommununum hava verið í arbeiðsbólki saman við embætisfólki úr landsstýrinum og hinum kommunufelagnum, eins og vit hava havt ein innanhýsis arbeiðsbólk, ið hevur gjørt eitt umfatandi og gott arbeiði. Heystið 2004 varð uppskot á fjórða sinni lagt fyri tingið, sum samtykti nýggja barnaverndarlóg 4. mars 2005.

At umfatandi broytingar vóru gjørdar í Trivnaðarnevndini hevur við sær, at helst verður neyðugt at  tillaga/konsekvensbroyta lógina í heyst – fyri at kunna umsita hana felagskommunalt eftir ætlan.

Hóast tað kann metast sum eitt afturstig fyri Tórshavn, Klaksvík og Runavík, at ein høvuðsbarnaverndarnevnd undir landinum skal avgera øll mál v.v. umsorganaryvirtøku, so meti eg, at KSF hevur rokkið góðum úrsliti í hesum máli, og fingið nógv ígjøgnum av okkara sjónarmiðum – so seint sum millum 2. og 3. viðgerð í tinginum fingu vit ávirkað lógaruppskotið soleiðis, at tað verður møguligt at velja felags barnaverndarnevndir í økjum so skjótt sum lógin er kunngjørd. Hetta hevur stóran týdning fyri tey øki, ið skulu skipa umsitingar, sum skulu verða klárar at virka frá 1. januar 2006.

Í áliti sínum til Tingið tryggar Trivnaðarnevndin sær, at land og kommunur gera útrokningargrundarlag fyri nýggjum skattabýti í felag.

Eg vil nýta høvið til at takka øllum, sum hava tikið lut í hesum arbeiði seinastu 3-4 árini. Eg veit, at stór orka og nógv yvirarbeiði hevur verið lagt í hetta málið.  Vit hava staðið við okkara, verið jalig, men hildið fast – og hava fingið úrslit.

Dagstovnalóg

Eitt annað mál, sum nógv orka er farin til er dagstovnalógin. Kommunufeløgini hava í felag heitt á landsstýrismannin um at broyta lógina, sum á fleiri økjum vísir seg at verða trupul at umsita verkliga. Ein fundur hevur verið, har vit fingu høvi at gjøgnumganga broytingarynskini, og vit hava fingið at vita, at stig verður tikið til at broyta lógina.

Ein arbeiðsbólkur við umboðum úr landsstýrinum, kommunufeløgunum og Ráðnum fyri Brekað hevur viðgjørt § 5 v.v. børnum við serligum tørvi. Í KSF høvdu vit ein evnisfund, har umboð úr kommununum umrøddu spurningin. 

Ingibjørg Berg, aðalskrivari í KSF, umboðar KSF.


Eingin niðurstøða er enn gjørd í hesum máli. 

Lóg um trygd í føroyskum havnum

Í oktober 2003 setti Vinnumálaráðið ein arbeiðsbólk at gera lógaruppskot um trygd í føroyskum havnum.  Ingibjørg Berg, aðalskrivari í KSF og Jónsvein Lamhauge, stjóri í Tórshavnar havn umboðaðu KSF í hesum arbeiði.

Felagið Føroyskar Havnir hevði í eina tíð heitt á landsmyndugleikarnar um at taka IMO avtaluna um verndartiltøk móti yvirgangi - ISPS-kotuna – til viðgerðar, tí avtalan hevur stóran týdning fyri samferðslumøguleikar føroyinga við útheimin. At arbeiðið kom so seint í gongd hevði við sær, at neyðugt var at  bera skjótt at, og tíðin at viðgera lógaruppskotið varð tí alt ov knøpp. Tó mettu vit, at uppskotið hevði somikið stóran týdning fyri stóru havnirnar í Føroyum, at vit settu nógva orku inn at fáa so gott úrslit burtur úr sum gjørligt, soleiðis at bæði lógin sjálv og kunngerðin um verndartiltøk vórðu klárar, so havnirnar kundu verða góðkendar til altjóða sigling til ásettu freistina, sum var 1. juni 2004. 

Havumhvørvislóg
Havumhvørvislógin fylti eisini nógv í arbeiðinum hjá KSF í farna skeiði. Serstakliga kapittul 14 í lógini, ið er um ábyrgdarbýtið millum land og kommunur, tá ræður um tilbúgving.

Ein stórur trupulleiki vísti seg at vera, at vit onga havnalóg hava, og tí einki natúrligt landafrøðiliga ella virksemissett mark fyri havnarøkinum á sjógvi.

KSF bað á fundi við Innlendismálaráðið um, at ein arbeiðsbólkur varð settur at hyggja eftir kapitli 14. Pauli Einarsson, varaborgarstjóri á Tvøroyri, Bárður Michelsen, leiðari av kommunalu brennistøðini í Tórshavn og Ingibjørg Berg, aðalskrivari í KSF umboðaðu KSF. Føroya Kommunufelag ynskti ikki at taka lut í arbeiðinum ella at viðgera málið í felag.  Fundur var í KSF, har orðingarnar í kapittul 14 vórðu broyttar soleiðis, at vit nú meta, at KSF kann liva við tí.  

Lógaruppskotið er til 1. viðgerð í Tinginum í dag. 
Kappingarlóg
Uppskot til nýggja kappingarlóg varð sent okkum til hoyringar í november 2004. Ætlanin var at fara frá eftirlitislóg til forboðslóg eins og í flestu ES-londum. Í KSF viðgjørdu vit uppskotið og avgjørt varð í hoyringsskrivi at: 

· leggja stóran dent á, at minstumørk eiga at verða í lógini.
· seta spurnartekin við um hetta er rætta slag av kappingarlóg til føroyska marknaðin – og føroyskan hugburð. 

Sum skilst er málið steðgað í landsstýrinum, tí semja ikki er um at leggja tað í Tingið í verandi líki. 
Fólkaskúlalóg

Fundur var við landsstýrismannin í mentamálum eftir umbøn frá KSF. Vit fíltust á stuttu hoyringsfreistina, og at Mentamálaráðið hevur gjørt uppskotið uttan yvirhøvur at tosa við kommunurnar, hóast hetta eru viðurskifti, ið kommunurnar í stóran mun varða av. 

Viðmerkingarnar hjá KSF til lógaruppskotið savna seg um broytingar v.v. skúlastýrunum. M.a. setur KSF spurnartekin við, hvørt tað er rætt at hava skúlastýrisval saman við kommunuvalinum, tí í kommunum við fleiri skúlum verður trupult at halda skil á valunum. Men fyrst og fremst ynskti KSF at taka skipanina upp til endurskoðan alla sum hon er – bæði í mun til spurningin um eitt skúlastýri til hvønn skúla, háttin skúlastýrini verða vald, umboðanin v.m. KSF heitti tí á landsstýrismannin um at taka hendan partin av lógaruppskotinum aftur og heldur seta ein arbeiðsbólk at hyggja eftir spurninginum í síni heild.

Lógin liggur í løtuni í Tinginum til viðgerðar, uttan at broytingar eru gjørdar hesum viðvíkjandi.  Mentamálaráðið hevur tó lovað at viðgera spurningarnar hjá KSF við atliti at broytingum í kunngerðini um skúlastýri.
Onnur lógaruppskot, sum eru send KSF til hoyringar í 2004

· Fyribyrgjandi heilsukanningar fyri børn og ung

· Upplatingartíðir fyri handlar
· Lóg um serskúla
· Kommunuvallógin
· Kunngerð um viðtaluhølir hjá kommunulæknum

· Kunngerð um bunkring í føroyskum havnum


Øll uppskotini og hoyringsskrivini eru at fáa á skrivstovuni hjá KSF.

Onnur mál av týdningi

Býarskipanarlógin

Innlendismálaráðið arbeiðir við eini vegleiðing til lógina um býarskipan og byggisamtyktir. KSF varð biðið um at koma við ynskjum til vegleiðingina.

Fundur var um málið í KSF við umboðum úr øllum kommununum. Høvuðsniðurstøðan var, at lógin heldur eigur at verða dagførd, soleiðis at hon tekur hædd fyri nýggjum krøvum til fyrisiting. Eisini var ynski um eina nærri greining av uppgávunum hjá býarskipanarnevndini.

KSF hevur áður heitt á landsmyndugleikan um at broyta lógina, so KSF fær umboð í býarskipanarnevndini – sum er hevur FKF tvey umboð, meðan KSF einki hevur. Innlendismálaráðið arbeiðir við eini broyting, ið verður løgd Tinginum í heyst.

Havnalóg
Fyri 5 árum síðani handaði KSF landsstýrismanninum í Vinnumálum uppskot til havnalóg.  Hetta var gjørt fyri at undirstrika tørvin og týdningin ein havnalóg hevur fyri stóru kommunurnar í Føroyum.  Síðani tá hevur KSF støðugt mint landsmyndugleikan á málið, sum tó ikki tykist at halda málið hava eins stóran týdning, sum KSF ger. 

Undir viðgerðini av havumhvørvislógin vísti tørvurin á eini havnalóg seg aftur, og KSF brynjar seg enn einaferð til at fáa landsmyndugleikan á tal um málið.  

Ognartøkumál 
Innlendismálaráðið sigur í grundgeving fyri avgerð síni í einum máli um ognartøku, at øki í aðrari bygd í kommunu eigur at verða tikið við í metingina av, hvussu neyðug ognartøka er.  

KSF viðgjørdi málið, tí tað varð mett at vera ógvuliga prinsipielt, og kunna fara at hava trupulleikar við sær fyri allar kommunurnar í KSF. Eftir okkara hugsan er hvør bygd og býur í eini kommunu ein serlig eind við síni egnu natúrligu menning, og sum fólk kenna seg at hoyra til. Serliga nú kommunusamanleggingar fara fram, fara alt fleiri bygdir at hoyra til somu kommunu. Verður grundgevingin fyri avgerðini hjá Innlendismálaráðnum at standa við, er vandi fyri, at kommunusamanleggingar kunnu føra til, at fólk í summum bygdum ella býum ikki longur skulu sleppa at menna og búseta seg í síni egnu bygd ella býi, bert tí nøkur grundstykki eru tøk aðrastaðni í kommununi. Hon fer tí at avlaga menningina í verandi kommunum, eins og hon eisini kann hugsast at fara at vera ein týðandi forðing fyri framhaldandi kommunusamanleggingum. 

Avgjørt varð at mótmæla avgerðini, og heita á IMR um av prinsipiellum ávum at taka málið upp til viðgerðar av nýggjum. Landsstýrismaðurin hevur boðað frá, at hann vil viðgera málið politiskt við KSF.

Musikkskúlaøkið
Landsstýrismaðurin í Mentamálum setti heystið 2003 eina nevnd at endurskoða musikkskúlalógina. Eigil Hentze, leiðari av Klaksvíkar kvøldskúla hevur umboðað KSF.

KSF hevur staðið rættiliga einsamalt við hugsanini um, at musikkskúlin aftur eigur at verða kommunalur. 

Í løtuni bíða vit eftir fundarboðum frá landsstýrismanninum at viðgera málið politiskt. 



Næmingagjald
Á fundi í Mentamálaráðnum 26 mai millum umboð úr kommunufeløgunum, Innlendismálaráðnum og Mentamálaráðnum var orðaskifti um, hvørt íløgur skulu verða við í næmingagjaldinum ella ikki.  Føroya Kommunufelag var hart ímóti, at íløgur skulu vera við, meðan hini umboðini hildu, at íløgur eiga at verða tiknar við. Mælt varð til at finna ein hátt at gera hetta, sum tryggjar gjøgnumskygni og greiðar niðurskrivingarreglur fyri skúlabygningar. 


Mentamálaráðið gjørdi greitt, at tey ynskja ikki at gera kunngerð um næmingagjald, um ikki semja fæst um málið. Heitt varð tí á kommunufeløgini hvørt í sínum lagi at kanna, um til ber at fáa undirtøku fyri omanfyrinevnda leisti.

KSF boðaði Mentamálaráðnum frá, at vit taka undir við leistinum. At vit saman við Innlendismálaráðnum, Fíggjarmálaráðnum og Føroya Kommunufelag eru farin undir arbeiði við roknskaparskipan fyri kommunurnar, ið skal kunna geva samanberilig roknskapartøl – og harvið eisini møguleika fyri gjøgnumskygni í útrokningargrundarlagnum.  Og at KSF heldur fast í kravinum um, at íløgur skulu við í næmingagjaldið. At KSF metir tað vera í stríð við grundleggjandi kommunurættarligar aðalreglur at áleggja borgarum at gjalda skatt fyri tænastur til borgarar í øðrum kommunum. 

Gjald fyri pláss á eldrasambýli
KSF heitti várið 2004 á landsstýrismannin í almanna- og heilsumálum um at dagføra gjaldið, sum búfólk gjalda fyri at búgva á eldrasambýlum.

Samstundis heittu vit á landsstýrismannin um at umhugsa, hvørt tað er rætt at hava neyvt ásett gjald í eini kunngerð, ið ikki loypandi tekur hædd fyri broytingum í kostnaðarstøðinum í samfelagnum.  KSF heldur, at gjaldið eigur at verða sett í mun til rakstrarkostnaðin av sambýlunum og pensjónina, og at miðast skal eftir, at sambýlini sum høvuðsregla eru sjálvrekandi.


Hvíldarheimið Naina
Løgtingið skar undir fíggjarlógararbeiðinum játtanina til Hvíldarheimið Naina, og hevði tað við sær, at kommunurnar komu at gjalda ein størri part av rakstrinum.  Lógin um Hvíldarheimið Naina ásetir beinleiðis, at kommunurnar gjalda eitthvørt hall av heiminum.

KSF heitti á landsstýrismannin um at taka lógina upp til endurskoðan, og vísti samstundis á tað órímiliga í, at kommunurnar seinnu árini hava goldið ein støðugt størri part av rakstrinum, samstundis sum Hvíldarheimið Naina í alt størri mun verður nýtt sum forlongdi armur hjá Sjúkrahúsinum. Vit mæltu til at gjaldsbýtið millum land og kommunur verður sett at vera 50%-50%.


Viðbót til stuðlar til børn við serligum tørvi
Almannastovan noktar nú at rinda sáttmálaásettu viðbótina til starvsfólk á stovnum við børnum við serligum tørvi. Málið hevur fyrr verið reist prinsipielt, og niðurstøðan var tá, at hetta er ein útreiðsla, ið er gjørd við grundarlagi í forsorgarlógini og tengd at einstaka barninum, og tí eigur at verða endurrindað kommununum. KSF hevur sent Almannastovuni skriv, har felagið mótmælir avgerðini. Almannastovan hevur tikið málið upp til nýggja viðgerð

Alternativ bústaðarbygging
KSF hevur á stýrisfundi avgjørt at heita á landsstýrismannin í fíggjarmálum um at bera so í bandi at javnseta sjálvsognarstovnar, feløg v.m. við privatpersónar sum byggja sær hús, tá um MVG av arbeiðslønum og rentustuðli ræður. Ætlanin er at bjóða landsstýrismanninum á fund í KSF um málið.
Felags vanlukkutrygging til skúlanæmingar
Mentamálaráðið segði frá 1. august 2004 felags vanlukkutryggingina fyri skúlanæmingar upp.  KSF hevur umrøtt og viðgjørt spurningin við teirri niðurstøðu, at kommunurnar ikki hava heimild at tekna vanlukkutrygging fyri skúlabørn.  Í løtuni arbeiðir Tryggingarfelagið við einum tilboði uppá felags ábyrgdartrygging í staðin.



Elektronisk heilsuskipan

Almanna- og heilsumálaráðið hevur gjørt avtalu við VM-data um elektroniska heilsuskipan fyri alt landið. Í løtuni gera Almanna- og heilsumálaráðið og kommunufeløgini uppskot til sáttmála at knýta kommunulæknarnar uppí. Skipanin verður sjálvboðin og kommunurnar gjalda fyri sín part um og tá tær ynskja at koma uppí.

Felags mannagongdir
KSF er farið undir at gera felags mannagongdir á ymiskum økjum.

Fyrsta av sínum slag var ein mannagongd fyri váttan fyri vantandi barnaansing. Í løtuni verður arbeitt við eini felags vegleiðing fyri ognartøku. 

Fundir við landsstýrið


KSF hevði í 2004 serstakar fundir við landsstýrismannin í kommunumálum, landsstýrismannin í almanna- og heilsumálum og landsstýrismannin í mentamálum.

· Fundurin við landsstýrismannin í kommunumálum var um ætlanir landsstýrisins v.v. tí at leggja kommununum málsøki at umsita. Landsstýrismaðurin hevði lítið og einki at siga um hetta evnið, ein av trupulleikunum er, at landsstýrið ikki er samt um, hvussu uppgávubýtið millum land og kommunur skal verða.


· Fundir við landsstýrismannin í almanna- og heilsumálum vóru um barnaverndarøkið. KSF ynskti m.a. at sleppa at greiða nýggja landsstýrismanninum frá sínum sjónarmiðum um økið eftir, at landsstýrismaðurin hevði lagt sína hugsan fram á aðalfundinum hjá KSF í 2004.
 
· Fundurin við landsstýrismannin í mentamálum var um uppskot til løgtingslóg um serskúla og broytingaruppskot til løgtingslóg um fólkaskúla, sum KSF hevði fleiri viðmerkingar til, og metti at kommunurnar høvdu fingið alt ov lítla ávirkan á. Hetta eru bæði øki, ið land og kommunur umsita í felag, og sum KSF hevur stóran áhuga í at loysa á munadyggan hátt saman við Mentamálaráðnum. Bæði uppskotini hava í sær stórar prinsipiellar spurningar, sum vit ikki hildu vóru nóg væl viðgjørdir millum Mentamálaráðið og kommunurnar.
 

KSF hevði eisini ynskt at viðgera spurningin um musikkskúlalógina. Landsstýrismaðurin boðaði í tí sambandinum frá, at hann fer at bjóða kommunufeløgunum á ein annan fund um tað málið.

Umboð hjá KSF í arbeiðsbólkum settir av landsstýrinum í 2004

Stýri fyri elektroniska heilsuskipan

Gunnleyg Djurhuus, Trivnaðarstjóri í Tórshavnar kommunu

Roknskaparskipan

Heri Olsen, Tórshavnar kommuna

Marin Thomsen, Fuglafjarðar kommuna

Henry Mellemgaard, Klaksvíkar kommuna

Ingibjørg Berg, aðalskrivari í KSF

Fylgibólkur til Norðoyartunnilin

Rodmundur Nielsen, borgarstjóri í Runavíkar kommunu 
Hanus Poulsen, verkfrøðing hjá Klaksvíkar kommunu.


Ráðið fyri brekað

Steinbjørn O Jacobsen, borgarstjóri í Klaksvíkar kommunu er limur og Sigurð S. Simonsen, borgarstjóri í Fuglafjarðar kommunu er varalimur.

Arbeiðsbólkur viðvíkjandi heimleysum
Arbeiðsbólkurin skal gera tilmæli v.v. viðurskiftunum hjá teimum heimleysu, m.a. hvør hevur ábyrgd av at hýsa teimum.  
Eyðun Jensen, leiðari av sosialu deild í Tórshavnar kommunu

Arbeiðsbólkur at viðgera laboratoriutænastuna
Arbeiðsbólkurin skal handa landsstýrismanninum álit um laboratoriutænastuna.
Jákup Foldbo, leiðari av sosialu deild í Runavíkar kommunu

Arbeiðsbólkur at viðgera § 5 í dagstovnalógini

Ingibjørg Berg. Aðalskrivari í KSF 

Arbeiðsbólkur at gera lógaruppskot um trygd í føroyskum havnum

Ingibjørg Berg, aðalskrivari í KSF og Jónsvein Lamhauge, stjóri í Tórshavnar havn

Hoyringsbólkur um orkupolitikk
Landsstýrismaðurin í Vinnumálum setti arbeiðsbólk at gera uppskot til yvirskipaðan orkupolitikk og elveitingarlóg. Í tí sambandi varð avgjørt at seta ein hoyringsbólk at hava eitt regluligt og formligt samskifti við undir arbeiðinum.  

Jan Christiansen, táverandi borgarstjóri í Tórshavnar kommunu

Arbeiðsbólkur at leggja kommununum øki at fyrisita
Ingibjørg Berg, aðalskrivari í KSF
Pisa-kanning
Mentamálaráðið hevur avgjørt, at Føroyar skulu taka lut í altjóða Pisa-kanningini, ið verður á vári 2006. Í hesum sambandi setti landsstýrismaðurin ein tilvísingarbólk, ið skal vera eitt kjakmót viðvíkjandi eitt nú yvirskipaðari ráðlegging og eftirmeting av PISA-verkætlanini

Ingibjørg Berg, aðalskrivari í KSF

Tvørpolitisk nevnd at arbeiða fyri, at kvinnur fáa øktan leiklut í politikki
KSF fekk uppskot til samtyktar til hoyringar frá landsstýrismanninum í Almanna- og heilsumálum um at seta eina tvørpolitiska nevnd við umboðum frá politisku flokkunum á Tingi og frá kommunufeløgunum. 
Avgjørt varð, at Steinbjørn O. Jacobsen, borgarstjóri í Klaksvík skal vera limur og Kirstin S. Bech, borgarstjóri í Vági varalimur

Fíggjarnevndin hjá Fólkatinginum 

Fíggjarnevndin hjá Fólkatinginum vitjaði í Føroyum og hevði m.a. fund við kommunufeløgini 6. januar 2005


Formansskapurin í KSF og aðalskrivarin møttu fyri KSF. Stýrisformaðurin hevði eina framløgu um kommunuviðurskifti í Føroyum.

Búmerkið


KSF hevur fingið búmerki. Ein dómsnevnd við Jan Christiansen, fyrrverandi borgarstjóri í Tórshavnar kommunu, Petry Jensen, býráðsskrivara í Vági og Øssi Mohr, listamanni úr Fuglafirði viðgjørdu tey 10 uppskotini, ið komu inn, og mæltu til at geva Armgarð Weihe 1. virðisløn.


Stýrið samtykti tilmælið, og gjørdi av at seta búmerkið í verk.


Samstarv við Føroya kommunufelag

Ein fundur var í 2004 við FKF um meira samstarv. Avgjørt varð at hittast aftur, eftir at feløgini hvørt sær høvdu viðgjørt málið. 


Skrivstovan
Hóast mesta orkan í 2004 fór til samstarv og samráðingar við landsmyndugleikar og aðrar felagsskapir, hevur nógv annað virksemi verið í hølunum hjá KSF í 2004.

Umframt fundir um ymisk evni og í ymiskum arbeiðsbólkum, hava vit í 2004 havt hesi skeið og evnisdagar:

Brúðarvígslur 

Fyrisitingarlógin 

Kommunalrættur 

Fá boðskapin til borgaran 

Evnisdagur um ognartøku 

Evnisdagur um barnavernd 

Evnisdagur um karmastýring 

Á umsitingarliga økinum verður í løtuni arbeitt við nýggjari heimasíðu og skjalaskráseting.

Fleiri limakommunur hava ynskt at kunna brúka KSF meira sum ráðgeva í løgfrøðiligum og fyrisitingarligum spurningum.  Kommunurnar nýta hvør sær nógvan pening til slíka ráðgeving frá advokati o.ø., og helst er ofta talan um samlíkar spurningar.  Stýrið hevur tí umrøtt, um vit skulu seta ein løgfrøðing í KSF, sum partvíst skal starvast fyri felagsskapin við yvirskipaðum  spurningum, partvíst skal ráðgeva kommununum í serstøkum spurningum fyri vanliga tímaløn, sum er eini 275-300 kr. um tíman.

Grenåskeiðið


Nú nýskipaðu býráðini fóru til verka eftir kommunuvalið, skipaði KSF fyri skeiði fyri øllum býráðslimunum í limakommununum.

Skeiðið vardi í alt í eina viku. Fyrst vóru teir nývaldu kommunustýrislimirnir á skeiði fyri seg í 3 dagar, har teir lærdu um tær mest grundleggjandi lógirnar, fyrisitingarreglurnar og viðurskiftini viðvíkjandi tí at stýra eini kommunu. Síðani vóru allir kommunustýrislimir saman á skeiði í 2 dagar 

Frálæran skifti ímillum meira fyrilestrakenda undirvísing, og at kommunustýrislimirnir  fingu høvi at royna seg við veruleikakendum uppgávum um ymisk sløg av trupulleikum, sum teir fara at møta í sínum dagliga yrki. 

-  Áhugaverdir fyrilestrar vóru eisini á skránni um evnini: havnir, fíggjarstýring, samskifti við borgarar og fjølmiðlar og kommunalt eftirlit

Høvi var eisini at vitja úrvaldar danskar kommunur, sum eru á stødd við okkara egnu, og síggja, hvussu tær hava skipað seg t.d. við skúlum og barnaansing, á eldraøkinum, á havnarøkinum og tekniska- og umhvørvisøkinum.  


Grundleggjandi konseptið fyri skeiðinum er, at kommunustýrislimirnir fáa høvi at liva seg inn í, og taka støðu til ymisk viðurskifti í eini tilhugsaðari kommunu. 

Allir danskir kommunustýrislimir fáa eitt skeið av hesum slag – tað er hetta hugskotið KSF hevur lænt - men í okkara føri er innihaldið lagað til føroysk viðurskifti. Nærum alt innihaldið er skipað eftir føroyskum viðurskiftum, skeiðstilfarið er í stóran mun føroyskt, og lærararnir eru føroyskir byráðsskrivarar, og hartil nakrir danskir undirvísarar, ið kenna føroysk viðurskifti og duga føroyska málið


Ikki minst nú kommunurnar bjóða seg fram at taka móti fleiri og størri uppgávum, er neyðugt at brynja kommunustýrislimirnar væl til arbeiðið, soleiðis at teir til fulnar kenna sínar heimildir og skyldur, og soleiðis at galdandi lógir, mannagongdir og spælireglur ikki verða haft um beinið, men heldur í mestan mun kennast sum tryggir, kendir karmar og hent, dygg  amboð.

Endi

Vit mugu ásanna, at vit tíverri hava eitt landsstýri, ið ikki tykist at vera ført fyri at taka tey stóru tøkini á kommunupolitiska økinum – ið hvussu so er ikki sambært tí vit hava sæð og hoyrt higartil.

Tí at so er, hava vit sett okkum sum mál at rudda upp í verandi viðurskiftum, og heldur nýta okkara orku uppá “smáu málini” og gera tað sum ber til innanfyri verandi karmar – fyri at nýta eina kenda mynd “ at tøma heimastýrislógina”. 

Ein stór avbjóðing komandi árini verður at taka ímóti barnaverndarøkinum, og fáa tað at rigga sum felagskommunala skipan. Megna vit tað, kann tað helst bróta slóð fyri, at kommunurnar fáa onnur øki eisini.

Vit fara at halda fram við arbeiðinum at menna samstarvið millum limakommunurnar. Komandi árið hava vit bæði áhugaverd skeið og evnisdagar á skránni, sum geva fakfólki og politikarum í kommununum høvi at møtast tvørtur um kommunumørk.

Vit ætla at leggja størri orku í at menna samskiftið við limakommunurnar, at orða greið mál fyri valskeiðið og í størri mun at kunna um virksemið í felagsskapinum, soleiðis at bæði býráðslimir og valigi borgarin vita, hvat KSF arbeiðir við og stendur fyri.

At fáa íblástur til arbeiðið við kommunupolitikki, er eisini neyðugt at hyggja úteftir og læra av øðrum. Vit fylgja tí væl við í tí, sum hendir í hinum Norðurlondunum.

Høvuðsuppgávan verður tó framhaldandi at umboða limakommunurnar í málum av felags áhuga, at virka fyri størri kommunalum sjálvræði, greiðari ábyrgdarbýti millum land og kommunur, og ætlanunum um at menna kommunalar eindir við dygdargóðum størvum og starvsligum avbjóðingum kring landið.

Av tí at limakommunurnar í KSF allar eru stórar í føroyskum høpi, og tí hava samlík áhugamál, liggur væl fyri at semjast um at virka fyri hesum endamálum. Vit leggja okkum eftir at vera framsøkin, og við einum jaligum hugburði støðugt at strongja á landsmyndugleikarnar um at leggja størri og meira heilar uppgávur út til kommunurnar, soleiðis at vit framhaldandi sum frægast kunnu styrkja okkum sum kommunur, og soleiðis virka við til at tryggja javna menning í øllum økjum í landinum.

Eg skal enda við at takka starvsbólkinum og stýrinum, fyri gott samstarv higartil í ár. Eg skal eisini takka umboðum hjá KSF í arbeiðsbólkum og nevndum fyri tað góða arbeiði tey gera at umboða felagsskapin.

Eina serstaka tøkk skal eg veita Jógvani Krosslá, sum hevur verið stýrisformaður í KSF undanfarna skeið. 

Jógvan hevur verið undangongumaður,  tá um KSF ræður. Hann var við til at leggja grundarsteinin, vit í dag byggja víðari á. Hann skapti álit ímillum KSF og samstarvspartarnar, sum kommunurnar hava notið gott av síðstu árini. 

Enn einaferð hjartans takk fyri virknu tíðina sum formaður í KSF.  

Mín vón er, at vit sum kommunufelagsskapur framhaldandi kunnu samstarva um at styrkja og menna okkum saman, og vera við til at ávirka tey mál, sum hava týdning fyri liviumstøðurnar hjá okkara kommunum og fólkinum har býr - tað er endamálið.

Takk fyri

Tórshavn 11.03.2005

Rodmundur Nielsen

